
文化介紹 
 
1.​ 洪水即係河或海水上漲、湧到地面造成嘅一種自然災害。《聖經》入面嘅挪亞

方舟故事就係同洪水有關：故事講義人挪亞受上帝啟示，用幾十年造咗一隻

方舟（船），又預備糧食、揀咗一對對動物，最後帶埋自己一家上船，避過咗一

場毀滅全地嘅大洪水。 
 

2.​ 「冧」嘅讀音係lam1時，解做著迷；而讀音係lam3時，就有倒下嘅意思。「冧」

仲會用喺英文音譯嘅字上面，例如number會講成「冧lam1把」， plum會講成

「布冧lam1」。 
 

3.​ 「流放」係古時候嘅一種懲罰，驅逐某個人去冇乜資源嘅偏僻地方，等佢遠離

親友、自生自滅。 
 

4.​ 「繼承」即係一個人接收另一個已經不在其位或過身嘅人擁有嘅嘢，例如係事

業或財富。中國古代繼承皇位嘅制度有幾種，包括禪讓同世襲。禪讓係君主臨

死前將權力讓畀有才能嘅賢者，世襲就係由個仔繼承過咗身嘅爸爸，或細佬

繼承過咗身嘅哥哥。 
 
5.​ 「超級」（有時會簡單用「超」表達）即係水準好高、程度好強，超越一般嘅級數，

即係英文「super」嘅意思。有啲英文字如「supermarket」就直接譯做「超級巿

場」。 
 

6.​ 「勁」同超級嘅意思有啲相似，同樣可以用嚟加強說話語氣，有「非常」嘅意思，

例如「我今日瞓到勁晏」即係我今日比平時遲好多起身噉解。但「勁」仲可以用

嚟形容某個人或事物好強大、厲害，例如「唔温書都考到滿分，你好勁呀！」 
 

7.​ 中國主要嘅河流有珠江、長江、黃河、淮河、遼河、海河、黑龍江、塔里木河同

雅魯藏布江。香港面積本身就唔大，冇咩大河流，相反蚊型河流就有唔少，例

如喺大埔出名嘅「林村河」。 
 

8.​ 香港係一個四面環海嘅地方，除咗有出名嘅維多利亞港，亦有一啲內灣同內

港，例如係吐露港、牛尾海、深灣等。同時，香港嘅海域有豐富嘅生物多樣性，

除咗有好多好靚嘅珊瑚，仲有中華白海豚同河豚。 
https://words.hk/zidin/海#w75588  
 

9.​ 香港地有句說話叫「得閒飲茶」，通常用喺偶然碰面、告別嘅時候用，意思即係

下次約出嚟「飲茶」（食嘢）。呢句說話多數係純粹用嚟打招呼，並冇真係要

約對方嘅意思。如果對方講完呢句後真係約你去飲茶，噉佢真係好有你心。 


